
KREDIT-MODUL  MUHITIDA TALABALAR  
MUSTAQIL ISHLARINING TASHKILIY 

Iskandar Allazov

allazoviskandar@gmail.com 

ORCID: https://orcid.org/0009-0002-7130-3570

Annotatsiya: Maqolada “talabalarning mustaqil ishi” tushunchasining mohiyati va uning ayrim jihatlari psixologik hamda 
pedagogik adabiyotlarni tahlil qilish orqali ochib beriladi. Mustaqil ishning mazmuni, turlari, asosiy shakllari va funksiyalari 
ko‘rib chiqiladi. Oliy o‘quv yurtlarida talabalarning o‘qitish jarayonida mustaqil ishlarni tashkil etishga qo‘yiladigan talablar 
tahlil qilinadi. Mustaqil ishni tashkil etish bo‘yicha maxsus qoidalar bayon etilgan hamda uni samarali yo‘lga qo‘yishning 
asosiy shartlari belgilangan. Oliy o‘quv yurtlarida talabalarning mustaqil ishlarini samarali tashkil etish uchun zarur bo‘lgan 
shart-sharoitlarni uslubiy, moddiy-texnik va axborot bilan ta’minlash lozimligi ta’kidlangan. Oliy ta’lim tizimida talabalarning 
mustaqil ta’lim olish jarayonini tashkil etish masalalari umumiy tarzda o‘rganilib, ularning turlari hamda mustaqil ta’lim 
olishda zarur bo‘lgan kompetensiyalar atroflicha yoritilgan.

Kalit soʻzlar: ta’lim, kompetensiya, axborot muhiti, individual, mustaqil ta’lim, tashkil etish, ko‘nikma, malaka.
Abstract: The article reveals the essence of the concept of "independent work of students" and some of its aspects based 
on the analysis of psychological and pedagogical literature. The content and types of independent work, its main forms 
and functions are considered. In the process of teaching students of higher educational institutions, the requirements for 
the organization of independent work are analyzed. Special rules for the organization of independent work are given and 
the basic conditions for its effective organization are established.  The necessity of providing methodological, logistical and 
informational conditions for the effective organization of independent work of students in higher educational institutions 
is emphasized. In the higher education system, the issues of organizing students' independent learning were studied in 
general terms, their types and competencies in independent education were comprehensively highlighted.

Key words: education, competence, information environment, individual, independent education, organization, skills, 
qualifications.
Аннотация: В статье раскрывается сущность понятия "самостоятельная работа студентов" и некоторые ее аспекты 
на основе анализа психолого-педагогической литературы. Рассматриваются содержание и виды самостоятельной 
работы, ее основные формы и функции. В процессе обучения студентов высших учебных заведений анализируются 
требования к организации самостоятельной работы. Даются специальные правила организации самостоятельной 
работы и устанавливаются основные условия для ее эффективной организации.  Подчеркивается необходимость 
обеспечения методических, материально-технических и информационных условий для эффективной организации 
самостоятельной работы студентов в высших учебных заведениях. В системе высшего образования вопросы 
организации самостоятельного обучения студентов изучались в общих чертах, всесторонне освещались их виды, 
компетенции в самостоятельном образовании.

Ключевые слова: образование, компетентность, информационная среда, индивидуальное, независимое 
образование, организация, навыки, квалификация.

K I R I S H
O‘zbekiston Respublikasi oliy ta’lim tizimini 2030-yilgacha rivojlantirish konsepsiyasida “mustaqil ta’lim 

soatlari ulushini oshirish, talabalarda mustaqil ta’lim olish, tanqidiy va ijodiy fikrlash, tizimli tahlil qilish, tadbirkorlik 
ko‘nikmalarini shakllantirish, o‘quv jarayonida kompetensiyalarni kuchaytirishga qaratilgan metodika va 
texnologiyalarni joriy etish, o‘quv jarayonini amaliy ko‘nikmalarni shakllantirishga yo‘naltirish, bu borada o‘quv 
jarayoniga xalqaro ta’lim standartlariga asoslangan ilg‘or pedagogik texnologiyalar, o‘quv dasturlari va o‘quv-
uslubiy materiallarni keng joriy etish” belgilangan.

Mustaqil Davlatlar Hamdo‘stligi (MDH) mamlakatlarida ta’lim va ilmiy tadqiqot muassasalarida ta’lim 
jarayoni ishtirokchilarining mustaqil ish faoliyatini takomillashtirish, talabalarning shaxsiy-kasbiy va ijodiy 
imkoniyatlari hamda integrativ tafakkurini shakllantirish, onlayn rejimda o‘qitishning psixologik xususiyatlarini 

aniqlashtirish, tarmoqlararo integratsiyaning pedagogik imkoniyatlarini kengaytirish bo‘yicha ilmiy tadqiqot 
ishlari olib borilmoqda. Shu bilan birga, talabalarning mustaqil ish faoliyati kompetensiyalarini rivojlantirishda 
zamonaviy didaktik vositalardan foydalanish, kasbiy yo‘naltirilgan ta’lim mazmunini takomillashtirish, multimedia 
va axborot-kommunikatsiya texnologiyalaridan keng ko‘lamda foydalanish, talabalarda kreativ qobiliyatlarni 
rivojlantirishning pedagogik mexanizmlarini takomillashtirish bo‘yicha ham ilmiy tadqiqotlarga alohida e’tibor 
qaratilmoqda.

Ta’limni axborotlashtirishning asosiy maqsadi – axborot va telekommunikatsiya texnologiyalarini qo‘llash 
hisobiga intellektual faoliyatni global miqyosda jadallashtirishdan iborat. Ushbu masalalarni hal etish doirasida 
texnologiyalar va axborotlashtirish vositalarini yagona tizimga birlashtirishning pedagogik, metodik va texnologik 
asoslarini ishlab chiqishga yo‘naltirilgan tadqiqot va izlanishlar amalga oshirilgan. Bunday tizim sifatida axborot-
ta’lim muhiti eng maqbul vosita deb e’tirof etiladi.

M A V Z U G A  O I D  A D A B I Y O T L A R  S H A R H I
Kredit-modul tizimi zamonaviy oliy ta’limda talabalarni mustaqil bilim olishga yo‘naltirishning samarali 

modeli sifatida tan olinmoqda. Bu tizimda mustaqil ishlar talabaning faolligini oshirish, tanqidiy va ijodiy fikrlashini 
rivojlantirish, o‘zini o‘zi nazorat qilish ko‘nikmalarini shakllantirishda muhim rol o‘ynaydi. Pedagogik tadqiqotlar 
shuni ko‘rsatadiki, mustaqil ta’limni samarali tashkil etish, avvalo, uning strukturaviy tuzilmasi, didaktik vositalari 
va metodologik yondashuvlariga bog‘liq.

Xalqaro tajribada talabalar mustaqil ishlari bo‘yicha ko‘plab nazariy va amaliy yondashuvlar ishlab chiqilgan. 
Masalan, ECTS (European Credit Transfer and Accumulation System) tizimida talabalar ish yuklamasining 
katta qismi mustaqil faoliyatga to‘g‘ri keladi. J. Biggs o‘zining “Constructive Alignment” konsepsiyasida ta’lim 
jarayonida o‘quv maqsadlari, o‘qitish usullari va baholash mezonlari o‘zaro uyg‘unlashgan holda tuzilishi 
zarurligini ta’kidlaydi. Unga ko‘ra, talabalar mustaqil ishlarining samaradorligi bu elementlarning uyg‘unligiga 
bevosita bog‘liq.

Mahalliy mualliflar ham bu borada muhim tadqiqotlar olib borgan. Jumladan, T. Jalolov kredit-modul muhitida 
mustaqil ishlarga oid pedagogik talablar, ularning mazmuniy dizayni va baholash tizimi haqida atroflicha yoritib 
bergan. U, ayniqsa, mustaqil ishlarni masofaviy platformalar orqali tashkil etish imkoniyatlarini, Moodle kabi 
tizimlar asosida baholash va monitoringni optimallashtirish yo‘llarini ko‘rsatib o‘tgan. Boshqa bir tadqiqotchi M. 
Jo‘rayev esa talabalar mustaqil ishlari sifati ularning avtonom o‘quv motivatsiyasiga bog‘liqligini empirik dalillar 
orqali isbotlab bergan.

Rossiyalik pedagog A. A. Verbitskiy faoliyatga yo‘naltirilgan yondashuv asosida talabaning mustaqil bilim 
olishini real hayotiy vazifalar bilan bog‘lash zarurligini asoslab bergan. Uningcha, har qanday mustaqil ish 
didaktik topshiriq bo‘lishi bilan birga, amaliy kontekstga ega bo‘lishi kerak. Bu esa talabaning o‘rganishga 
bo‘lgan qiziqishini oshiradi.

Tadqiqotlar shuni ko‘rsatadiki, samarali mustaqil ta’limni tashkil qilishda quyidagi omillar hal qiluvchi 
ahamiyatga ega: o‘quv rejasida aniq normativ yuklama belgilangani, mustaqil ishlar uchun mos resurslarning 
mavjudligi, o‘qituvchi va talaba o‘rtasida teskari aloqa bo‘lishi, hamda baholash mezonlarining aniqligi. A. S. 
Granitskayaning ishlarida mustaqil ishlar samaradorligi ko‘proq ularning bosqichma-bosqich tashkil etilishiga 
bog‘liq ekani ta’kidlanadi.

Umuman olganda, kredit-modul muhitida talabalar mustaqil ishlarini tashkil qilishda xalqaro tajriba, milliy 
metodik yondashuvlar va pedagogik texnologiyalar uyg‘unligida kompleks model ishlab chiqish ta’lim sifatini 
oshirishga xizmat qiladi.

T A D Q I Q O T  M E T O D O L O G I YA S I
Ushbu tadqiqotda ma’lumotlar anketaviy so‘rov va yarimstrukturaviy intervyular orqali yig‘ildi. Respondentlar 

sifatida kredit-modul tizimida ta’lim olayotgan talaba va o‘qituvchilar tanlab olindi. Olingan ma’lumotlar tematik 
kontent tahlili hamda statistik jihatdan guruhlash usullari yordamida tahlil qilindi va amaldagi tashkiliy model 
bilan taqqoslab baholandi.

T A H L I L  V A  N A T I J A L A R
Axborot-ta’lim muhiti – bu ta’limiy axborotlarni uzatish va tezkorlik bilan almashishni ta’minlovchi vosita 

hisoblanadi. Ushbu muhit asosida ta’lim oluvchilar o‘zaro tushunish, o‘zgalar fikrini hurmat qilish, o‘z fikrini erkin 
bayon etish va birgalikda muammolarni hal etishni o‘rganadilar. Natijada yagona ta’lim makoniga kirib borish 
imkoniyati yaratiladi.

Axborot-ta’lim muhitini samarali tashkil etish uchun quyidagilar e’tiborga olinishi zarur: qo‘yilgan muammoni 
yechish uchun tabiiy, fizik, ijtimoiy va boshqa hodisalar ustidan tizimli, ko‘p martalik yoki uzoq muddatli 

kuzatuv olib borish; turli mintaqalardan ma’lumotlar to‘plash; turli joylarda yuzaga kelgan hodisalar, dalillar va 
voqealarning aniq tendensiyalarini taqqoslab o‘rganish; qarorlar qabul qilish va takliflar ishlab chiqish; tarmoq 
ishtirokchilarining madaniy, etnik, geografik shart-sharoitlari o‘rtasidagi farqlarni hisobga olgan holda har bir 
muammo yoki masalani yechishning alternativ usullarini baholash; o‘ziga xos madaniy, an’anaviy va boshqa 
xususiyatlarni inobatga olib ijtimoiy va madaniy qarashlarni qiyosiy tahlil qilish; muammoni birgalikda tadqiq 
qilish sharti bilan ilmiy, amaliy yoki ijodiy g‘oyani ishlab chiqish; ta’limiy muammolarni hal etishga qaratilgan 
musobaqalar tashkil etish va unda yuzaga keladigan holatlarni boshqa sohalar bilan bog‘liqlikda tahlil qilish.

Axborotlashtirilgan ta’lim muhitida talabalarni faol, ijodiy, nostandart fikrlashga o‘rgatish, ularning aqliy 
faoliyatini faollashtirish, ularni mustaqil bilim olish jarayoniga jalb etish, vositalar, uslublar va texnologiyalar 
orqali bilim olishga bo‘lgan ishtiyoq, motivatsiya, mayl, qiziqish va hissiy intilishni shakllantirish masalalari 
ustida mutafakkirlarimizning chuqur fikrlari mavjud bo‘lib, ular quyidagicha ifodalanadi.

Axborot texnologiyalarini qo‘llash talabalarning mustaqil ishini samarali tashkil etish uchun yangi 
imkoniyatlarni ochadi. Axborot-ta’lim muhiti sharoitida mustaqil ishlash talabalarning individual bilim olish 
jarayoniga aylanmoqda; bu esa ochiq ta’lim resurslarining yuzaga kelishiga olib kelmoqda; ta’limning texnik 
vositalari – global tarmoqli texnologiyalar va ijtimoiy tarmoqlardagi turli servislar orqali taklif qilinmoqda; ta’limning 
ustuvor tashkiliy shakli sifatida talabalarning mustaqil faoliyati muhim o‘rin egallamoqda; mustaqil ta’lim olish, 
tarmoqli hamkorlik va birgalikdagi ijodiy faoliyat esa zamonaviy ta’limning yetakchi usullariga aylangan.

Ilmiy adabiyotlarda taqdim etilgan “talabalarning mustaqil faoliyati” tushunchasining mohiyatini tahlil qilish 
ikki asosiy nuqtayi nazarni ajratib ko‘rsatishga imkon berdi: birinchidan, bu – professor-o‘qituvchining bevosita 
ishtirokisiz, ammo uning rahbarligida talaba tomonidan mustaqil amalga oshiriladigan faoliyat; ikkinchidan 
esa, ta’lim maqsadlariga erishishni ta’minlovchi o‘quv jarayoni shakli sifatida izohlanadi. Ta’limning aralash 
shakllariga o‘tilishi va o‘quv jarayonining axborot-ta’lim muhitiga o‘tkazilishi, o‘quv faoliyatining samarali shakli 
hamda yangi ta’lim paradigmasini amalga oshirish vositasi sifatida, talabalarning mustaqil faoliyatiga bo‘lgan 
e’tiborni kuchaytirmoqda.

Oliy ta’lim muhitida talaba va professor-o‘qituvchining mustaqil ta’lim faoliyatini samarali tashkil etish 
uchun, ular quyidagi zaruriy kompetensiyalarga ega bo‘lishlari talab etiladi:

Axborot-texnologik kompetensiya;
Tadqiqotchilik kompetensiyasi;
Kommunikativ kompetensiya;
O‘z faoliyatini o‘zi boshqarish va rivojlantira olish kompetensiyasi.
Axborot muhitida kompetentli yondashuv bilim va ko‘nikmalarni alohida-alohida emas, balki majmuaviy 

tarzda egallashni nazarda tutadi. Bu jarayonda informatika va axborot texnologiyalari umumta’lim fani 
sifatida muhim rol o‘ynaydi. Chunki axborot-kommunikatsiya texnologiyalarining jadal rivojlanishi natijasida 
kompyuterlar insonning kasbiy hamda kundalik faoliyatiga mustahkam singib bormoqda va kompyuter bilan 
ishlash ko‘nikmalari har qanday kasb egasi uchun hayotiy zaruratga aylanmoqda.

Axborot texnologiyalarini o‘rganish amaliy va tadbiqiy xarakterga ega bo‘lib, u turli masalalarni hal etishga 
xizmat qiladi. Shu bois, talabalar kompyuterdan o‘z faoliyatining vositasi sifatida foydalanishni o‘rganishi, turli 
xil dasturiy ta’minot bilan muayyan vazifalarni hal qilish uchun eng maqbul vosita va usullarni tanlashga qodir 
bo‘lishi zarur. Fikrimiz dalili sifatida “Tarbiyaviy ish metodikasi” fanidan yaratilgan elektron dasturni keltirish 
mumkin. Ushbu dastur bevosita talabalarga axborot-kommunikatsiya texnologiyalari asosida darslarni tashkil 
etish bilan bog‘liq masalalarga yo‘naltirilgan [4-ilova].

Shuning uchun ham talabalarda muammoni to‘g‘ri hal qilish ko‘nikmasi, faoliyatni rejalashtirish, natijalarni 
tahlil qilish, tanqidiy baholash hamda maqsadga erishilganligini anglay olish kabi muhim sifatlarni shakllantirish 
zarur.

Axborot-ta’lim muhitida mustaqil ta’limni tashkil etish nafaqat texnologik bilimlarni o‘zlashtirishni, balki 
shaxsning o‘zini o‘zi rivojlantirish, o‘zini takomillashtirish va o‘zini anglash jarayonining ajralmas bir qismi sifatida 
qaraladi. Shuning uchun talabalar ilgari egallagan bilim va ko‘nikmalarning yetarli emasligini anglay olishi, 
professor-o‘qituvchi bilan birgalikda o‘quv vazifasini shakllantirishi va o‘zini baholay olishi muhim ahamiyat 
kasb etadi.

Professor-o‘qituvchining vazifasi esa – talabaning mustaqil ta’lim olish faoliyatini rivojlantirish uchun 
qulay shart-sharoit yaratish, o‘quv topshiriqlarini hal etish jarayonida uni mustaqil faoliyatga yo‘naltirishdir. Bu 
jarayonda o‘z faoliyatini o‘zi boshqarish va rivojlantira olish kompetensiyasi alohida o‘rin tutadi.

Talabalarning mustaqil ta’limi – bilish faoliyatining asosiy vazifasi hisoblanadi. Uni auditoriya-amaliy 
mashg‘ulotlarida tashkil etish mustaqil ishlarning turli shakllari va usullaridan foydalanish orqali amalga oshiriladi.

Mustaqil ta’lim – bu bilim olish va ko‘nikmalarni rivojlantirish jarayoni bo‘lib, u talabalarning aqliy va jismoniy 
harakatlari orqali, o‘qituvchi nazorati ostida, uning rahbarligida, maqsadi, tashkil etilishi va mazmuni borasida 
zarur tuzatishlar kiritilgan holda auditoriyadan va oliy ta’lim muassasasidan tashqarida amalga oshiriladigan 
o‘quv faoliyatining shaklidir.

Talabaning mustaqil ta’limi – axborot olish, bilim va tajribani shakllantirishga qaratilgan ongli faoliyatdir. Uni 
to‘g‘ri tashkil etish o‘qituvchining mehnati samarasi bo‘lib, talabalar muvaffaqiyatiga bevosita ta’sir ko‘rsatadi. 
O‘qituvchining bu faoliyatni tashkil etish va boshqarish qobiliyati uning pedagogik mahoratining asosiy 
ko‘rsatkichlaridan biri hisoblanadi.

Har bir talabaning individual qobiliyatlari va imkoniyatlarini inobatga olgan holda, o‘qituvchi o‘qitishning 
shunday metodlari va texnologiyalarini tanlashi zarurki, ular belgilangan ta’lim-tarbiya maqsadlariga erishishni 
ta’minlasin. Guruhda ayrim talabalar doimo faol, tez va qiziqish bilan o‘qituvchining istalgan bilim va topshiriqlarini 
bajaradilar, boshqalari esa o‘qishga nisbatan inert va befarq bo‘ladilar. Nima uchun?

Dunyoning ilg‘or pedagoglari o‘quv jarayonini shunday tashkil eta oladilarki, barcha talabalar bilim olishga 
qiziqadi va faol ishtirok etadi. Buning uchun, avvalo, o‘qitishda rivojlanadigan bilishga bo‘lgan qiziqishni 
shakllantirish zarur. Bu qiziqish o‘quv predmetining mazmuni va talabalarning mustaqil faoliyati orqali yuzaga 
keladi. Shuning uchun ham o‘quv materialining mazmunini puxta tanlash, undagi ilmiy bilimlar boyligini namoyon 
etish muhim ahamiyatga ega.

Hayratlanish – bilishga kuchli rag‘batdir va bu jarayonning boshlang‘ich nuqtasidir. Qiziquvchanlik esa bilish 
faoliyatini boshqaradi. Ijobiy his-tuyg‘ular va kuchli irodaviy harakatlar faol bilishning shakllanishida muhim rol 
o‘ynaydi. Kognitiv qiziqish va qiziquvchanlik – bilimlarni faol egallash, qiziqtirgan savollarga javob izlash va 
tajriba orttirishga asoslangan psixofiziologik jarayonlardir. Aqliy va amaliy o‘quv-bilish jarayoni qanchalik faol 
bo‘lsa, uning natijasi shunchalik samarali bo‘ladi.

Biroq predmetning o‘zi yoki bilim va malakalar qiziqishni avtomatik ravishda shakllantirmaydi. Buning 
uchun maxsus shart-sharoit zarur. O‘qituvchining roli shundaki, u talabaning ruhiy holatini hisobga olgan holda 
bilish qiziqishini uyg‘otadigan sharoitni yaratishi kerak. Bu esa shaxsiylashtirilgan ta’limga yo‘l ochadi.

X U L O S A  V A  T A K L I F L A R
Hozirgi kunda bilish faoliyatining mohiyatini tushunishga oid ikki yondashuv mavjud: ayrim tadqiqotchilar 

uni faoliyat sifatida, boshqalar esa – shaxsiy ta’lim sifati sifatida talqin qiladilar.
O‘qituvchi, shaxs sifatida, bilish faoliyatining aynan faoliyatda namoyon bo‘lishini va shakllanishini yodda 

tutishi lozim. Faoliyat doimo faollik bilan bog‘liq bo‘lib, bu, birinchi navbatda, bilim va ko‘nikmalarga bo‘lgan 
ehtiyoj, qiziqish va o‘rganishga bo‘lgan motivatsiyada aks etadi.

Faol o‘rganish orqali nafaqat bilim, ko‘nikma va tajriba ortadi, balki talabaning shaxsi ham o‘zgaradi. Yangi 
e’tiqodlar shakllanadi, inson qobiliyatlari, ayniqsa faol va qiziqarli bo‘lsa, o‘quv faoliyati davomida rivojlanadi. 
Bilish faoliyatini tashkil etish bilan bir qatorda uni rivojlantirishning boshqa samarali yo‘li mavjud emas. 
Muvaffaqiyat uchun esa – faol va ongli bilish zarur.

Bugungi kunda zamonaviy ta’lim tushunchasi shundan iboratki, talaba o‘z bilimini o‘zi egallashi kerak. 
O‘qituvchining roli esa bu ta’limotni boshqarish – ya’ni, talabaning faoliyatini rag‘batlantirish, uni tashkil etish, 
faollashtirish, muvofiqlashtirish va kerak bo‘lsa, maslahat berishdan iboratdir.

